
九月朔　駕次沙城虜中阿失帖木兒古納台等率妻子

來降言阿魯台今夏爲瓦剌脱歡所敗掠其人畜殆盡部

落潰散無所屬今聞天兵復出疾走遠遁豈復有南意授

阿失等俱正千户

十月　駕次上莊堡韃靼王子也先土于率衆來降時前

鋒寧陽侯陳懋探知虜在飲水河北爲瓦剌所敗追至宿

嵬山口遇也先土干率妻子部屬來歸懋引入見　上喜

謂羣臣曰遠人來歸宜有以旌異之乃封爲忠勇王賜姓

名金忠以其甥把罕台爲都督其部屬察卜等七人皆爲

都指揮餘爲指揮千百户所鎮撫者復數十人

十一月　駕還京師賜金忠誥命銕劵金印玉帶金百兩

銀四百兩紵絲五十表裏紗羅綾各二十匹牛百頭羊五

百頭米百石及第床褥薪芻器用咸備歲給祿米千石別

賜其妻金銀等物各半之賜把台罕察卜等銀鈔織金衣

紵絲布帛冠帶鞍馬牛羊薪芻居室器用各以等第給之

甲辰〈永樂二十二年〉

正月甲申勑緣邊諸將整兵候北征初忠勇王金忠來歸

屢言阿魯台弑主虐人違天逆命數爲邊患請發兵討之

願爲先鋒自効　上曰卿言甚善但事須有名至是大同

開平守將奏阿魯台所部侵邊　上乃召公侯大臣議且

--

吿以忠勇王之意羣臣皆請從其言遂有是命

二月會試天下舉人以侍讀學士曾棨侍講余鼎爲考試

官取葉恩等百五十人

三月廷試賜邢寬梁禋孫曰恭等進士及第出身有差○

大閱

四月己酉　車駕發北京復親征胡寇命寧陽侯陳懋忠

勇王金忠爲前鋒

五月濬縣蝗蝻生知縣王士廉以失政自責齋戒率僚屬

耆民禱干八蜡祠越三日有烏數萬食蝗殆盡　皇太子

聞而嘉之顧侍臣曰此誠意所格耳○次長樂鎮楊榮金

糼孜侍　上曰漢高祖過柏人慮迫於人今朕至長樂思

於天下同樂何時而庶幾也榮等對曰陛下聖志如此天

必助順矣○浙江麗水福建政和二縣賊首周叔光王均

亮等聚衆劫掠漸致滋蔓廵按御史王復奏請兵進勦楊

榮金幼孜曰此愚民無知或爲有司所苦或窘於衣食逃

竄山林求活朝暮耳若寬而撫之當各散矣急之恐未易

獲且堅其爲盜之心況兵戈所加不免枉及良善　上曰

卿言良是可令廵按御史及浙江福建三司招撫如負固

不服調軍勦之未遲○車駕次清鎮卽元之應昌路○車

駕次淸水源阿魯台遠遁　上召楊榮金幼孜諭曰朕夜

